
					ఈ పుట అచ్చుదిద్దబడ్డది

అతనికి ఋతుపర్ణుఁ డతనికి మరువు - అతనికి శీఘ్రగుం డతనికి మనువు

సుతుఁ డయ్యె నంబరీషుం డనురాజు - సుతుఁ డాతనికి జనస్తుత్యుండు నహుషుఁ

డతనికి సుతుఁడు యయాతియvd మేటి - యతనికి నాభాగుఁ డాతని కజుఁడు

అతనికి దశరథుఁ డనఘ! నీపుణ్య- సుతుఁ డయ్యె సఫలనిస్తులమనోరథుఁడు

రాముఁ డీదశరథరాజతనూజుఁ - డేమని వర్ణింతు? నింక నే నధిప!

యితనికి నీకూఁతు నీఁగంటి వీవు - కృతకృత్యుఁడవు శుభాంకిత మయ్యెఁ గులము”

అని యిట్లు రఘువంశ మభినుతి సేయ - విని శతానందుండు విమలమానసుఁడు

జనకానుమతి సభాసదు లెల్ల వినఁగ - మునివసిష్ఠునిఁ జూచి ముద మొప్పఁ బలికె.

“మునినాథ! మీచేత ముదమార వింటి - ననఘాత్ము దశరథునన్వయక్రమము

సన్నుతి కెక్కు నే జనకునన్వయము - చెన్నగు మీ కేను జెప్పెద వినుఁడు.2100




శతానందుఁడు జనకువంశక్రమంబు దెల్పుట


సద్విజపరమహంసప్రతిపాద్యుఁ - డద్వితీయబ్రహ్మ మైన యచ్యుతుని

నాభిసరోజంబునను బ్రహ్మ పుట్టె - నాభూతనిర్మాత యగు ధాతవలనఁ

బుట్టె మరీచి యాపుణ్యవర్తనుని - పట్టియై కశ్యపబ్రహ్మ జనించె.

నతనికి దిననాథుఁ డాత్మజుం డయ్యె - మతిమంతుఁ డతనికి మనువు జన్మించె,

నమ్మను వచ్యుతధ్యానకాలమున - దుమ్మఁగ వైవస్వతుఁడు తుమ్మువలను

నిర్మలాచారుఁడు నీతికోవిదుఁడు - ధర్మశీలుఁడు జగద్భరితమానితుఁడు

విమలమూర్తి త్రిలోకవిశ్రుతకీర్తి - నిమి యనురాజు మానితతేజుఁ డొప్పె

నతనిపుత్రుఁడు మిథి యతనికి జనకుఁ - డతని కుదావసుం డమ్మహీజాని

తనయుండు నందివర్ధనుఁడు సుకేతుఁ - డనువిభుఁ డతనికి నమ్మహాత్మునకు

రాజర్షి యగుదేవరాతుఁ డెల్లెడల - రాజిల్లె మఱి బృహద్రథుఁడు దత్సుతుఁడు
2110

నతనినందనుఁడు మహావిభుఁ డతని - సుతుఁ డయ్యె సుధృతి యాసుధృతికి ధృష్ట

కేతుఁ డాతని కురుకీర్తి హర్యశ్వుఁ - డాతనికిని మరుం డామరునకును

సుతుఁడు ప్రతీంధకక్షోణీశుఁ డతని - సుతుఁడు కీర్తిరథుండు సుతుఁ డావిభునకు

దేవమీఢుండు తదీయుఁ డౌ విబుధుఁ - డావిబుధునిపుత్త్రుఁ డామహీధునకుఁ

గీర్తిరాతుఁడు వానికిని మహారోముఁ - డార్తిదూరుఁడు వాని కాస్వర్ణరోముఁ

డాస్వర్ణరోముండు హ్రస్వరోమాఖ్యు - భాస్వరగుణశాలిఁ బడసె నాతనికి

జనకభూపాలకుశధ్వజు ల్వీరు - జనియించి రిరువురు సౌజన్యధనులు

జనకుఁ డంతట మహీజనులఁ బాలింపఁ - గని యొక్కనాఁడు సాంకాశ్యభూవిభుఁడు

ధన్యవిక్రముఁడు సుధన్వుఁ డన్వాఁడు - సైన్యసమేతుఁడై చనుదెంచి మిథిల

సీతాసమేతంబు శివునివి ల్లడుగ - దూతఁ బుత్తెంచినఁ ద్రోపించె వెడల

		 ఈ పేజీలో చివరి మార్పు 1 జనవరి 2024న 06:21కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

